
                                     Janúar

Gæðastýring í sauðfjárrækt - ATH - Síðasti skiladagur á fjárbókum er 1.mars n.k.
Nú styttist óðum í að búfjáreftirlitsmenn fari af stað í vorskoðunarferðir en þeim  á að vera lokið fyrir 15. apríl ár hvert. Við vorskoðun þurfa  þátttakendur í gæðastýringu í sauðfjárrækt að hafa í lagi skráningu á öllum skyldueyðublöðum fram til skoðunardags.

Það sem þarf að vera til staðar:

· Túnakort – uppdráttur eða túnaskrá,   þar sem fram koma upplýsingar um túnspildur og stærð þeirra. (Eyðublað, grunnupplýsingar 5-A, má nálgast á sama stað og önnur eyðublöð)

· Grunnupplýsingarblöðin  1-A,  2-A,  3-A og 4-A 

· Skráningarblöðin sem skrá þarf árlega: Atburðir 1-A,  Beit 1-A eða Beit 2-A,  Jarðrækt 1-A og Uppskera 1-A,  Fóðrun 1-A,  Fóðrun 2-A,  Aðstæður 1-A og Aðstæður 2-A,  Lyf 1-A, Lyf 2-A, Lyf 3-A og Lyf 4-A.

Eyðublöðin má nálgast á heimasíðu B.V.  (www.buvest.is) undir liðnum eyðublöð eða á skrifstofum BV  síma 437 1215 eða 456 3773.

Þegar búfjáreftirlitsmaður kemur í vorskoðun á gæðahandbókin að vera á vísum stað og tilbúin til skoðunar, öll eyðublöð skulu útfyllt fram að þeim tíma. Athugið að ef útfyllingu er ábótavant kostar það annaðhvort aukaferð skoðunarmanns á kostnað bónda eða að bóndi þarf að gera sér ferð á skrifstofu BV til að ganga frá skráningu. 

Skotveiðihlunnindi – landeigendur athugið

Þann 10. febrúar nk. kl. 13.30 verður haldinn fundur á vegum BV á Hótel Borgarnesi vegna átaksverkefnis á vegum BV sem felur í sér að styrkja eignarrétt á þessum hlunnindum og tryggja yfirráðarétt landeigenda og arð þeirra af þessum réttindum. Við hvetjum alla landeigendur á svæðinu til að mæta, hvort sem þeir eru fylgjandi nýtingu eða friðun þessarra hlunninda eða ekki og jafnt þó þeir sitji ekki jarðir sínar. Forsaga málsins er sú að á Formannafundi BV þann 3. desember 2004 var samþykkt að óska eftir að neðangreindir aðilar störfuðu í nefnd til að skoða stofnun félagskapar bænda um nýtingu skotveiðihlunninda: Pétur Diðriksson formaður, Sigurður Helgason og María G. Líndal.

Óskað var eftir að nefndin skilaði af sér greinargerð til næsta aðalfundar BV.  Vinna nefndarinnar er nú komin á það stig að ástæða þykir til að kalla landeigendur til samráðsfundar.

Brúsar og glös vegna sauðfjársæðinga

Ef einhversstaðar liggja enn brúsar og/eða glös vegna sauðfjársæðinga í desember eru viðkomandi beðnir um að senda það til skrifstofu BV sem fyrst.  Sauðfjársæðingar á vegum Sauðfjársæðingastöðvar Vesturlands gengu ágætlega í desember, alls voru sæddar 13.459 ær sem er það mesta til þessa. Mest sæði var pantað og tekið úr Spak, Hyl, Gára og Úða. 

Dómablöð -  Afkvæmarannsóknir

Vegna tímaskorts við lambamælingar og aðra sauðfjárdóma sl. haust voru dómablöð skilin eftir hjá all nokkrum bændum til nánari úfyllingar. Enn eiga nokkrir þeirra eftir að skila þessum blöðum (frumritum) til okkar útfylltum og eru þeir beðnir um að gera það sem fyrst.  Ef einhverjir sem ætluðu að gera upp styrkhæfar afkvæmarannsóknir í sauðfjárrækt og hafa ekki enn skilað gögnum til úrvinnslu hjá BV eða fullbúnum rannsóknum sjálfir, eru þeir beðnir að koma gögnum til BV sem allra fyrst. 

Orkubúskapinn í lag fyrir vorið

Sauðfjárbændur - Nú fer að verða tímabært að koma ánum í form fyrir sauðburðinn. Fræðslufundur um um fóðrun og meðferð sauðfjár fyrir og um burð verður haldinn í mars. Fyrirlesarar verða Hallfríður Ósk Ólafsdóttir, BV og Árni Brynjar Bragason LbHÍ. Nánar auglýst síðar. Skráning er hafin á skrifstofu BV. Boðið verður upp á fjarfund ef óskað er.

Beiðslisgreiningar og frjósemisnámskeið

Fimmtudaginn 24. febrúar næstkomandi munu BV gangast fyrir námskeiði sem ætlað er kúabændum. Á námskeiðinu mun Þorsteinn Ólafsson dýralæknir á Selfossi fjalla um beiðslisgreiningu og frjósemisvandamál hjá kúm. Námskeiðið hefst kl. 10:00 að morgni og stendur til 16:00 síðdegis. Bæði verður um bóklegt nám að ræða og einnig verklegt í fjósi. Skráning hjá BV.

Héraðssýning kynbótahrossa á Vesturlandi 2005 og Fjórðungsmót 

Ákveðin hafa verið einkunnalágmörk kynbótahrossa til þátttöku á fjórðungsmóti Vestlenskra hestamanna á Kaldármelum dagana 29.6. – 3.7. næsta sumar. Þau eru eftirfarandi:


Stóðhestar 4v.


7,85


Stóðhestar 5v.


7,95


Stóðhestar 6v., og eldri
8,05


Hryssur 4v.


7,75


Hryssur 5v.


7,85


Hryssur 6v.


7,90


Hryssur 7v., og eldri

8,00
Héraðssýning kynbótahrossa á Vesturlandi fer fram í Borgarfirði dagana 30.5. – 3.6. næstkomandi. Staðsetning hefur ekki verið ákveðin en ræðst að nokkru af þátttöku og vallaraðstæðum. 

Laun-dkBúbót  -  Námskeið í dkBúbót-framtalsgerð

Á næstu dögum mun koma ný uppfærsla á dkBúbót sem nýtist fyrst og fremst fyrir þá sem eru að nota launakerfið. Í þessari uppfærslu verður launamiðaform og launaframtal 2005 og nú verður hægt að senda launamiða rafrænt en til þess þarf að sækja um veflykil hafi það ekki verið gert áður vegna mánaðarlegra skila staðgreiðslu. Helstu breytingar eru annars þær að hægt verður að senda rafrænar skilagreinar til lífeyrissjóða og stéttarfélaga. Ath. að rafræn skil geta ekki farið fram í stýrikerfi Windows 98.  Uppfærslan er send öllum dkBúbótar notendum þar sem launakerfið er nú hluti af grunnpakkanum og því ástæða fyrir alla að skoða hvort þeir telji sig ekki geta haft hag af því að nota launakerfið, jafnvel þó þeir séu bara með reiknað endurgjald. Við hjá Búnaðarsamtökunum erum reiðubúin að aðstoða bændur við að taka launakerfið í notkun og biðjum þá sem hafa áhuga á því að hafa samband við skrifstofuna.
Fyrirhugað er að bjóða uppá námskeið í framtalsgerð 8. mars n.k. ef næg þátttaka fæst. Staðsetning námskeiðs fer eftir hvaðan þátttakendur eru. Áhugasamir hafi samband við skrifstofu BV. 

Reiknað endurgjald  - Virðisaukaskattsskil

Athygli er vakin á því að þeir bændur sem vinna við búið og reka það á eigin kennitölu eiga að reikna sér endurgjald í staðgreiðslu yfirstandandi árs og skila gjöldum til sýslumanns mánaðarlega. Einnig þarf að greiða mánaðarlega í Lífeyrissjóð bænda. Það fer eftir rekstrarformi hverju sinni; skuldajafnað á móti beingreiðslum, innheimt með greiðsluseðli gegnum banka, eða að einkahlutafélag greiðir beint til sjóðsins og framvísar skilagrein með.

Ef um fleiri en einn rekstaraðila er að ræða, t.d. hjón, er ekki nóg að skipta endurgjaldi á milli þeirra á framtali, heldur þarf að gera það einnig strax í staðgreiðslu tekjuársins. Ástæðan er að annars færast lífeyrisréttindin aðeins hjá þeim aðila sem reiknaða endurgjaldið er skráð á, á skilagrein um staðgreiðslu skatta. Af sömu ástæðu ætti maki eða aðrir bændur ekki að vera skráðir sem launþegar, því þá greiðir ríkissjóður ekki mótframlag í lifeyrissjóð en bóndinn gæti verið krafinn um að skila því sjálfur. Sá aðili sem hvorki reiknar sér endurgjald né þiggur laun tapar ýmsum réttindum, s.s. til lántöku, greiðslna í fæðingarorlofi og til bóta í veikindum eða vegna slyss. Ennfremur aukast ekki réttindi til ellilífeyris.

Við minnum á að 1. mars n.k. eiga bændur að skila virðisaukaskatti. Þeir bændur sem eru í virðisaukaskattsuppgjöri hjá okkur eru vinsamlega beðnir um að skila gögnum sem fyrst.

Rúlluplast, garn og net  -  auglýsing

Félög sauðfjárbænda í Dalasýslu, Snæfells og Hnappadalasýslu og Borgarfjarðarhéraði ætla að gangast fyrir magnkaupum á rúlluplasti, garni og neti með svipuðu sniði og undanfarandi vor. Vorið 2003 var plastsala á þeirra vegum rétt tæpar 1400 plastrúllur. Vorið 2004 var endanleg plastsala á þeirra vegum um 800 plastrúllur. Ef þróunin verður áfram í sömu átt og plastkaupendum heldur áfram að fækka, verður tekin hvíld frá þessari starfsemi um tíma.  Það er okkar álit að ekki þýði að fara í útboð af þessu tagi nema að það náist að lámarki 700 til 800 rúllur í það minnsta.  Þess vegna erum við með mun styttri tímafrest en verið hefur, til að þeir sem panta hjá okkur hafi góðan tíma til að snúa sér annað með sínar plastpantanir ef næg þátttaka verður ekki og það verður hætt við útboðið.  Verði hætt við útboð mun koma um það tilkynning í fréttabréfi BV.  Þeir bændur sem vilja vera með vinsamlegast látið vita fyrir 28 febrúar.  Pantanasímar og netföng eru :

Sigurður, sími: 4356679, netfang: sig-th@simnet.is
Guðrún, sími: 4341395, netfang: dunkur@simnet.is
Ef netfang er notað þurfa  eftirfarandi upplýsingar að koma fram: 

Nafn greiðanda, kennitala, bær, sveitafélag, póstnúmer, sími, stærð plastsins og magn þess.  Æskilegt er að þeir sem hafa aðgang að netfangi noti það frekar en síma, það kemur frekar í veg fyrir villu og misfærslur í pöntunum.   Athugið að verði af útboðinu eru pantanir bindandi. 

Þróunarverkefni og jarðabætur á lögbýlum

Nú er rétt að fara að huga að umsóknum til styrkja vegna jarðabóta. Umsóknareyðublöð um framlag vegna jarðabóta fást á skrifstofu BV eða á heimasíðu BV (www.buvest.is) undir liðnum eyðublöð. Styrkhæfar framkvæmdir eru t.d. kornrækt, upphreinsun skurða, bætt aðgengi að landi, hagaskýli fyrir hross, breytingar á básum í fjósi, breytingar á gyltustíum og kölkun túna. Athugið breyttan umsóknarfrest vegna þessa árs. Skila þarf umsóknum um styrki fyrir 1. mars 2005 vegna framkvæmda á árinu 2005. Þeir sem ætla að sækja um styrki til kornræktar þurfa þó ekki að skila inn umsóknum fyrr en fyrir 1.júní. 
Fósturvísatalningar - auglýsing

Þriðja tækið til talninga á fósturvísum í sauðfé er komið til landsins. Það er staðsett í Dalasýslu. Ætlunin er að þjóna Vesturlandi og Norðurlandi vestra. Þeir sem hafa áhuga, vinsamlegast hafið samband sem fyrst í eftirfarandi síma eða með tölvupósti: 

Christine Sarah Arndt, Skörðum                                        Guðbrandur Þorkelsson, Skörðum

Sími 434-1302 og 662-2764                                               Sími: 434-1302 og 848-0206

Lungnapest í sauðfé

 Í byrjun janúar var staðfest á Keldum að lungnapest ( sýkillinn Pasteurella multocida ) hefði drepið nokkrar kindur á einum  bæ í Hvítársíðu. Upptök sjúkdómsins eru óljós eins og ávallt áður. Þessi sjúkdómur virðist vera að skjóta æ oftar upp kollinum hér í Mýra- og Borgarfjarðarsýslu hin síðari ár. Samkvæmt leiðbeiningum  með  lungnapestarbóluefninu: "Þar sem lungnapest hefur komið upp, má búast við henni á nágrannabæjum árið eftir og því ráðlegt að bólusetja féð  haustið eftir að veikinnar hefur orðið vart í sveitinni. Gert er ráð fyrir að áhrif bólusetningarinnar standi í 1 til 2 ár". Lungnapest eða lungnadrep: Bráðsmitandi bólga og drep í framblöðum lungna með brjósthimnubólgu.  Lokastig er oft blóðeitrun og dauðsföll. Orsök:  Baktería af gerðinni "Pasteurella multocida" eða "Pasteurella haemolytika", sem er skæðara afbrigði en það fyrrnefnda, getur m.a. sýkt unglömb og valdið júgurbólgu í ám.  Sýkillinn lifir fáa daga í náttúrunni, en heilbrigðar kindur geta gengið með hann og smitað annað fé a.m.k. 6 mánuðum eftir að þær sýktust.  Erlendis sýkjast nautgripir af lungnapestarsýklum, en veikin hefur þó aldrei fundist í þeim hér á landi mér vitanlega.  Einkenni eru sár, hálfkæfður hósti vegna brjósthimnubólgu sem sýklarnir valda, hár hiti, hrygla og stundum fyrirvaralaus dauðsföll. Veikin er bráðsmitandi. Framblöð lungna bólgna og límast eða festast við brjóstvegg.  Margar kindur fá drep í lungu og eru lengi að ná sér. Smitefnið berst aðallega á milli kinda á húsi. Ef ein byrjar að hósta eða veikjast, fylgja oft fleiri á eftir.  Mánuðirnir desember og fram í mars eru hættulegastir, en þá gerir sjúkdómurinn oftast vart við sig.  Ef kregða, ammoníaksmettað loft, mikill kuldi og aðrir álíka samverkandi þættir eru til staðar í húsunum er hættan á lungnapest mun meiri.  Algengt er að frá því einkenna verði vart,  drepist kindur á 1 til 2 dögum og algengast er að 6 til 7 % hjarðarinnar veikist ! Aðgerðir: Bólusetning 2 sinnum með viku millibili stöðvar veikina oftast, en stöku kindur geta þó drepist eftir að bólusett hefur verið.  Bóluefnið sem ærnar fá eftir tvíbólusetningu myndar mótefni í broddmjólk lambanna í vor svo þau eru vernduð til haustsins. Ær ætti að bólusetja aftur í haust og lömb tvisvar sinnum,  og aftur vorið eftir. Ráðlegt er að bólusetja á grannbæjum til að verjast því að veikin haldi áfram þar næsta ár eða verði hrepps- eða landlæg. Á undanförnum árum þegar veikinnar hefur orðið vart , hafa bændur bólusett.  Með þessum skrifum mínum vildi ég vekja athygli bænda á því, að enn og aftur er þessi sjúkdómur kominn upp hér hjá okkur og bregðumst því rétt við honum. Rétt er líka að minna á hættuna við að flytja sauðfé milli bæja! Smitefni getur  líka borist með fatnaði og skótaui !  Hvernig barst þessi sjúkdómur til okkar? Getur riða ekki líka farið að skjóta upp kollinum? Hugsum málið:   þekking og fræðsla um sjúkdóma er nauðsynleg.

Virðingarfyllst,   Gunnar Gauti Gunnarsson héraðsdýralæknir Borgarfjarðar - og Mýrasýslu

Vinnufatnaður til sölu

Nú höfum við fengið í hús vinnufatnað til sölu fyrir bændur á starfssvæði BV.  Meðfylgjandi er verðskrá en upplýsingar um stærð ofl. er að finna á heimasíðunni okkar  www.buvest.is  Verðin sem hér eru gefin upp eru m/vsk.   Á heimasíðunni eru líka myndir af fatnaðinum.  Vinnugallar og úlpur eru með BV silkiprentuðu á baki og nafni Búnaðarsamtakanna bróderuðu að framan.  Flíspeysa er með bróderingu að framan.  Derhúfa er með BV bróderuðu.     Printer T-bolur er með BV silkiprentuðu á baki.  Búnaðarsamtökin munu ekki vera með stóran lager heldur panta fatnaðinn nokkuð jafnóðum.  Því getur afgreiðslufrestur v.merkinga orðið vika – tíu dagar ef fatnaður er til hjá framleiðenda.  

Lýsing
Verð
lýsing
verð

Öndunar vinnuúlpa
7.300
Samfestingur 100% nýlon fóð
9.900

Vinnuflíspeysa m.styrkingum
4.500
Vinnu samfestingur
4.700

Poly/cotton jakki
5.600
Printer T-Bolur Heavy - rauður
1.100

Vinnubuxur burstað Beaver
3.300
Derhúfur
500

